
	Ուսումնասիրելով Ձեր 19.08.2024թ. N ՆՄ/ԱՄ-2/26090-2024 գրությամբ ներկայացված ««Հայաստանի Հանրապետության 2024 թվականի պետական բյուջեի մասին» օրենքում վերաբաշխում, Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծը (այսուհետ՝ Նախագիծ)՝ հայտնում ենք, որ Նախագծով առաջարկվող վերաբաշխումների իրականացման վերաբերյալ բովանդակային առումով առարկություններ չունենք:
Անդրադառնալով սակայն Նախագծի հիմնավորմանը՝ պարզ է դառնում, որ նշված վերաբաշխումները պայմանավորված են շահառուների աննախադեպ աճով, ինչն ակնհայտ հանգեցնելու է բյուջետային լրացուցիչ և մեծածավալ հատկացումների անհրաժեշտության, որն էլ իր հերթին առաջիկա տարվա բյուջեի վրա կարող է ունենալ ծանրակշիռ ֆիսկալ ազդեցություն՝ գեներացնելով էական ֆիսկալ ռիսկեր կամ հարցականի տակ դնելով ծրագրերի իրագործման իրատեսականությունը:
Այս կապակցությամբ կարևոր ենք համարում նշել նաև, որ ՀՀ կառավարության 09.06.2022թ.ի N 842-Լ որոշմամբ հաստատված Հայաստանի Հանրապետության սահմանամերձ բնակավայրերում ընտանիքների բնակարանային մատչելիության ապահովման պետական աջակցության 2022-2025 թվականների ծրագրում (այսուհետ՝ Ծրագիր) սահմանվել են նախաձեռնության հիմնական ռիսկերը: Ծրագրի հիմնական ռիսկերն են.
-	ծրագրի գծով բյուջետային հատկացումների անբավարարություն՝ պայմանավորված ծրագրի մասով չկանխատեսված բարձր պահանջարկով (ռիսկը կառավարելի է, ըստ անհրաժեշտության, կհատկացվեն լրացուցիչ միջոցներ կամ ծրագրի գծով առկա պահանջարկի ծավալը կբավարարվի ոլորտը կարգավորող լիազոր մարմնի ընդհանուր բյուջետային հատկացումների շրջանակում կամ լրացուցիչ պահանջարկի գնահատականների առկայությամբ կպլանավորվեն դրանց բավարարման անհրաժեշտ ծավալների և ժամկետների գծով պետական միջոցների հնարավորություններին համապատասխան):
Հետևաբար, հաշվի առնելով այն, որ 12008 Սահմանամերձ բնակավայրերում  ընտանիքների  բնակարանային մատչելիության ապահովման պետական աջակցության տրամադրում» միջոցառման գծով 2025-2027 թթ. ՄԺԾԾ-ով նախատեսված է 1.5 մլրդ դրամ, իսկ 2025թ. ֆինանսավորման վերանայված հայտով Ձեր կողմից արդեն իսկ ներկայացվել է շուրջ 4.2 մլրդ դրամի չափով լրացուցիչ գումարի պահանջ՝ ներկայիս հարկաբյուջետային ծայրահեղ սահմանափակ հնարավորությունների պայմաններում առաջարկում ենք վերանայել Ծրագրի իրականացման քաղաքականությունը՝ նպատակ հետապնդելով դանդաղեցնել Ծրագրի ընթացքն ու դարձնել այն կառավարելի՝ սահմանելով հերթագրումներ և տարեկան չափաքանակներ:
Նշենք նաև, որ անհրաժեշտ է ներկայացնել նվազեցում պահանջող միջոցառումների գծով արձանագրված տնտեսումների պատճառների և հետագայում՝ դրանց ծավալների հնարավոր փոփոխությունների գծով կանխատեսումներ:
Հաշվի առնելով վերոգրյալը՝ առաջարկում ենք նաև վերանայել մնացած բոլոր այն ծրագրերի և միջոցառումների գծով քաղաքականությունները, որոնց մասով առկա են ոլորտին հատկացված գումարների անբավարարության գնահատված կանխատեսումներ:

